
Jamaah shalat Jumat rahimakumullah

Mangga, kita ambudidaya ningkataken syukur dhumateng ngarsanipun
Allah subhanahu wata’ala. Saklebeting taksih diparingi wekdal gesang
wonten alam donya sakmenika. Wa bil khusus, nikmat arupi iman saha
Islam.

Shalawat lan salam mugi tansah kaparingaken Allah subhanahu wata’ala.
dhumateng junjungan kita Rasulullah Muhammad shallallahu ‘alaihi
wasallam, para kulawarga, sahabat, lan sadaya tiyang ingkang mituhu
ndherek dhawuhipun. Amin

Sumangga kita tansah ikhtiyar ningkataken iman saha takwa dhumateng
Allah subhanahu wata’'ala wonten ing margi tansah njumenengaken
sadaya dhawuhipun lan nebihi sedaya pepacuhipun.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS.Ali Imran: 102)

Jamaah shalat Jumat rahimakumullah

Donya Panggonan Nyambut Gawe

Allah subhanahu wata’'ala ndamel donya menika dados Darus Sa’yi wal
Iktisabi (ladang usaha lan makarya), dene akhirat menika Daruts Tsawab
wal ‘Igab (ladang ganjaran lan balesan).

Tiyang beriman menika tansah ikhtiyar makarya kagem kesahenan
gesang kanthi usaha kang halal lan ugi tansah nyuwun pitulunganipun
Allah supados diparingi kesahenan wonten ing urusan agami, donya lan
akhiratipun.

Dhawuhipun Allah subhanahu watd'ala,

“He para utusaning Allah! Sira padha mangana barang kang becik-becik

(suci-suci), lan pada nindhakna amal kabecikan. Sanyata Ingsun Nupiksani
samubarang kang padha sira tindakake.” (QS. Al-Mu'minun: 51)

Ngudi rezeki sampun dados kewajibanipun tiyang muslim, mboten
kemawon saking dimensi duniawi ananging saget kalebet perkawis
ukhrawi kranten menika dhawihupun agami pinangka taat dhumateng
titahipun Allah subhanahu wata’ala.

Sak sampunipun kita ngayektosi bilih ngudi rezeki menika dhawuhipun
agami, kita sedaya ugi kedah ngatos-atos, eling lan waspada babagan
rambu-rambunipun perkawis menika.

Ampun ngantos klebet golonganipun tiyang ingkang dipun
ngendikakaken Rasulullah shallallahu ‘alaihi wasallam,

“Bakal tumeko salah sawijining zaman marang manungsa, yaiku tiyang
ingkang ora preduli marang barang kang dijupuk, punapa halal punapa
haram.” (HR. Al-Bukhari No. 2083)

Jamaah shalat Jumat rahimakumullah

Kewajiban Ngudi Rezeki Halal

Pancen kasunyatan gesang ten alam donya menika kita nggadahi hajat
ingkang kathah. Kathahipun hajat menika tentu mawon mbetahaken
ragat, ananging mboten ateges kita ngudi rezeki kanthi cara maksiat
dhumateng Allah kanthi alesan netepi hajat kalawau. Mboten kepareng
lajeng kita tumindak garah, zholim, lan sanesipun.

Kasebat wonten ing kitab Shahih Muslim bilih Rasulullah shallallahu

‘alaihi wasallam nglewati satunggaling tumpukan daharan.

Lajeng piyampikan Nabi nglebetaken tanganipun wonten njero tumpukan
menika, dumugi kanjeng Nabi nutul lan ngraosaken teles. Banjur Nabi
shallallahu “alaihi wasallam tanglet,

“Iki apa he awakmu kang adol barang?”
Pedagang punika jawab, “Kenging taya jawah Nabi.”
Lajeng Nabi paring pangandikan,

“Apa mengkana iku awakmu ora bisa ndadekake barang sing teles kuwi mau

ana ing sak nduwure supaya manungsa padha weruh. Sapa wonge kang
garah wong kuwi mau dudu golonganku.” (HR. Muslim No. 102)

Abdullah bin Mubarak ngendika,

“Mbalekake bandha kang subhat mung sak dirham luweh tak senengi
tinimbang sedekah kanthi satus ewu dirham, utawi rong atus ewu tekan
pitungatus ewu.” (lhya Ulumuddin, Abu Hamid al-Ghazali, 2/91)

Jamaah shalat Jumat rahimakumullah

Kautaman Rezeki Halal lan Ninggal Ingkang Haram
Antawisipun kautaman pendamelan kang halal nggih menika:

Sepisan, bilih daharan sing halal menika dados sebab ditampinipun
amal saleh hamba, ugi sebab dipun ijabah sakabehing dunga utawi
penyuwunan.

Kados dene kasebat wonten hadits ingkang dipun riwayataken dening
imam Muslim,

“Bilih kala mbiyen wonten tiyang ingkang sampun ngetenaken safar, banjur
tiyang niku rambutipun kusut lan kebak debu, lajeng ngangkat kaleh
tanganipin sinambi ndunga ngadep langit; ya Rabb, ya rabb...panganane

haram, ombenane haram, sarta pakainane haram? kepriye bisa dingapura
dosa-dosane.” (HR. Muslim No. 1015)

Kaping Kalih, Pendamelan halal menika kunci mlebet jannahipun Allah
subhanahu wata'ala.

Nabi Muhammad shallallahu ‘alaihi wasallam paring dhawuh,

“Kabeh awak kang tumbuhe saking barang haram, dadine neraka luwih

pantes kanggo dheweke.” (HR. Al-Baihaqi dalam kitab Syu’ab al-Iman No.
5375)

Rasulullah shallallahu ‘alaihi wasallam ngendika malih,

“Ora bakal mlebu suarga jasad kang diwenehi daharan saka sing haram.” (HR.
Ath-Thabarani No. 5961)

Jamaah shalat Jumat rahimakumullah

Semanten ugi rezeki kang Haram hanggadahi akibat awon utawi dampak
kerisakan nggih menika dados lumantar sebab tiyang ditebihaken saking
rahmatipun Allah subhanahu wata’'ala. Ugi saget ndadosaken manah saget
pejah, keturunan sami risak lan dunga mboten dikabul Allah subhanahu
watd'ala.

Jamaah shalat Jumat rahimakumullah

Mekaten materi khutbah Jumat babagan ngudi lan mapak rezeki kang
halal sarta nebihi ingkang haram kang saget khatib aturaken. Mugi saget
kita pendhet faidahipun lan mampu kita amalaken.

